
ZAMONAVIY SHAHAR MASSIVLARIDA XIZMAT 
KO‘RSATISH VA BOSHQARISHDA “AQLLI 

SHAHAR” KONSEPSIYASI
Ismailov Najmiddin Ilxamovich

Samarqand davlat arxitektura-qurilish universiteti
ORCID: 0009-0009-6482-7684

najmiddin2004@rambler.ru

Annotatsiya: Mazkur maqolada Zamonaviy shahar massivlarida xizmat ko‘rsatish va boshqarishda “Aqlli shahar” 
Konsepsiyasi yoritilgan. “Aqlli shahar” tushunchasiga urg‘u berilgan. Davlatimiz tomonidan qabul qilingan me’yoriy 
huquqiy hujjatga to‘xtalgan.

Kalit soʻzlar: zamonaviy shahar massivi, xizmat ko‘rsatish, samarali boshqarish, “Aqlli shahar”, zamonaviy axborot-
kommunikatsiya texnologiyalari.

Abstract: This article discusses the concept of “Smart City” in the provision and management of services in modern 
urban areas. Emphasis is placed on the concept of "Smart City". The normative legal document adopted by our state is 
discussed.

Key words: modern urban massif, service provision, effective management, “Smart City”, modern information and 
communication technologies.

Аннотация: В статье рассматривается концепция “Умный город” в предоставлении и управлении услугами 
в современных городских условиях. Особое внимание уделяется концепции “умного города”. Речь идет о 
нормативном правовом документе, принятом нашим государством.

Ключевые слова: современных городских массивах, предоставление услуг, эффективное управление, “Умный 
город”, современные информационно-коммуникационные технологии.

K I R I S H
Bugungi kunda mamlakatimizda iqtisodiy, ijtimoiy va ma’naviy rivojlanishi xizmatlar sohasida yangidan-

yangi vazifalarni yuzaga keltirmoqda. Respublikamizdagi iqtisodiy islohotlar, bozor iqtisodiyotiga o‘tilishi, 
ayniqsa xizmatlar sohasi oldida yangi-yangi masalalarni hal etish vazifalarini qo‘ymoqda. Ma’lumki, iqtisodiy 
samaradorlik va badiiy uyg‘unlikka erishish uchun zamonaviy shahar massivlarini barpo etish maqsadda 
muvofiqdir. Davlatimiz tomonidan olib borilayotgan tadbirlarning eng e’tiborlisi aholi farovon hayot kechirishi 
bilan bog‘liq bo‘lgan jarayonlar bo‘lib hisoblanadi. Buni amaliy jihati sifatida “O‘zbekiston Respublikasida “Aqlli 
shahar” texnologiyalarini joriy etish konsepsiyasini tasdiqlash to‘g‘risida”gi O‘zbekiston Respublikasi Vazirlar 
Mahkamasining 48-son qarorini (2019 yil 18 yanvar) keltirishimiz mumkin.

Bugungi kunda O‘zbekistonda “Aqlli shahar” innovatsion texnologiyalarini joriy etishning boshlang‘ich 
bosqichi davom etmoqda. “Aqlli shahar” texnologiyalarini joriy etish bo‘yicha Toshkent shahrida “Xavfsiz 
shahar”, “Aqlli hisoblagichlar”, “Aqlli transport”, “Aqlli tibbiyot” yo‘nalishlari bo‘yicha dastlabki sinov loyihalarini 
rejalashtirish va amalga oshirish yo‘lga qo‘yilmoqda. Nurafshon shahrida zamonaviy shahar infratuzilmasini 
joriy etish bo‘yicha keng qamrovli ishlar bilan birga “Tashkent City” va “Delta City” loyihalari doirasida zamonaviy 
shaharsozlik infratuzilmasini joriy etish bo‘yicha kompleks ishlar amalga oshirilmoqda.

Bunda axborot-kommunikatsiya texnologiyalari infratuzilmasining rivojlanmaganligi, shaharlar 
infratuzilmasining sezilarli darajada jismonan va ma’nan eskirganligi “Aqlli shahar” texnologiyalarini samarali joriy 
etishga to‘sqinlik qiluvchi asosiy muammolardan biri bo‘lib qolmoqda. Bularning hammasi telekommunikatsiya 
tarmoqlarini modernizatsiya qilish chora-tadbirlarini ko‘rish hamda shaharlar infratuzilmasini rekonstruksiya 
qilish uchun yirik investitsiya manbalarini izlashni talab etadi.

Ushbu asosda oldinda turgan muhim vazifalardan biri xorijiy mamlakatlardagi mazkur yo‘nalishlar bo‘yicha 
hal qilingan qarorlarni chuqur tahlil qilish, tegishli tajriba loyihalari hamda laboratoriya va dala tadqiqotlari 
doirasida amaliy tajribalarni o‘tkazish, shuningdek, mavjud sharoitlarga mos ravishda investorlar uchun qiziqarli 

investitsiya sxemalarini va moslashuvchan biznes modellari bo‘yicha yangi takliflar ishlab chiqish va ularning 
mavjud variantlarini izlab topishdan iboratdir.

O‘zbekiston Respublikasida “Aqlli shahar” texnologiyalarini joriy etish konsepsiyasining asosiy maqsadi 
“Aqlli shahar” texnologiyalarini joriy etish orqali shaharlarning zamonaviy muhandislik-kommunikatsiya 
infratuzilmalarini yaratishga qaratilgan chora-tadbirlarni amalga oshirishdan iborat, jumladan:

- shaharlar aholisi va mehmonlar uchun qulay muhit shakllantirish, yashash sifatining barqaror o‘sishini 
ta’minlash, tadbirkorlik faoliyati uchun qulay shart-sharoitlar yaratish;

- davlat xarajatlari samaradorligini, shu jumladan davlat-xususiy sheriklikni yo‘lga qo‘yish orqali oshirish;
- xorijiy uslublarga mos keluvchi barcha “Aqlli shahar” texnologiyalarini rejali joriy etish;
- innovatsion qarorlar qabul qilishni yo‘lga qo‘yish orqali shahar xizmatlari va yo‘l-transport infratuzilmasi 

ishlarining samaradorligi oshirish.[1]
Munosib hayot kechirish uchun qulay turar joy massivlari barpo etish hozirgi kunning dolzarb vazifalarini 

belgilab beradi. Xususan bunday qulay sharoitlarni shahar joylarda zamonaviy shaklda barpo etish maqsadga 
muvofiq hisoblanadi. Zamonaviy shahar massivlarini barpo etish nafaqat davlatimizda balki butun dunyoda olib 
borilayotgan muhim tadbirlardan desak xato bo‘lmaydi. Ushbu tadbirlarda eng ko‘p uchraydigan iboralardan biri 
“Aqlli shahar” iborasidir. Ushbu ibora insoniyat uchun yaqin kelajak, ya’ni informatsion texnologiyalar (IT) orqali 
ko‘pchilik zamonaviy shahar massivlar muammolariga yechim bo‘ladigan yaxlit tizimni ifodalaydi. Mutaxassislar 
ta’kidlashicha “Aqlli shahar” - bu shunday tashkiliy strukturaki, u shaharning barqaror rivojlanishini ta’minlab, 
mavjud resurslardan samarali foydalangan holda, aholi uchun qulay sharoitlar yaratadi. Umuman olganda, 
ushbu g‘oya asosida kayotiy faoliyat muhiti uchun qulay sharoitlarni yaratib berish yotadi [2].

Britaniya standartlar instituti (BЅІ) ta’rifi bo‘yicha “Aqlli shahar” Smart City bu “Jismoniy, raqamli va 
insoniy tizimlarning sun’iy muhitda barqaror rivojlanishi, aholining kulay va xavfsiz hayoti uchun samarali 
integratsiyasidir” [3]. Qisqa qilib aytilganda, “Aqlli shaharga aylanishga” ma’lum aholi punkti uchun aniq muddat 
va chegara mavjud emas. Ma’lum bir shaharga nisbatan “Aqlli” iborasini ishlatish qay darajada o‘rinli bo‘lishi 
ushbu aholi punktida “Aqlli shahar” qanaqa tarkibiy qismlari amalga joriy etilganligiga bog‘likdir. Turli zamonaviy 
texnologiyalarni qay darajada shaharni boshqarish va aholi turmush darajasini ko‘tarish uchun kengroq va 
muvaffaqiyatliroq amalga oshirib, tabiiy resurslarni samarali ishlatilishiga erishgan aholi punkti shu darajada 
“Aqlli shahardir”. Shuning uchun “Aqlli shaharga aylanish” bir vaqtda amalga oshadigan jarayon bo‘lmasdan, 
uzoq muddatga, Hattoki shaharning mavjudligi davrigacha muddatga cho‘zilishi mumkin [4].

Urbanistika bo‘yicha ekspert Bill Xatchinson “Aqlli shahar” bo‘yicha klassifikatsiyani taklif qildi. Unga ko‘ra 
“Aqlli shahar”:

1.0 versiya 
2.0 versiya
3.0 versiyalari mavjud: 
“Aqlli shahar” 1.0 versiyasida yaxlit strategiya mavjud emas, avtomatizatsiya tizimi o‘zaro bog‘lanmagan 

alohida komponentlarni o‘z ichiga olgan;
“Aqlli shahar” 2.0 versiyasida imkon darajasida maksimal darajada mustaqil tadbirlar va ma’lumot manbalari 

o‘rtasida aloqa o‘rnatish va ularni yaxlit tizimga birlashtirish amalga oshirilmoqda;
“Aqlli shahar” 3.0 versiyasida barcha komponentlar o‘rtasida aloqa o‘rnatilgan va ular yaxlit tizimga 

birlashtirilgan va butun shahar infrastrukturasi intellektual axborot texnologiyalari bilan qamrab olingan [5].
Zamonaviy shahar massivlari bu iqtisodiy, energetik, texnologik va ekologik jihatdan shahar xo‘jaligini 

tezkor ravishda boshqarilishidir. Bundan tashqari zamonaviy shahar massivlarida madaniyat markazlarni 
tashkil etilib aholining bo‘sh vaqtlarini mazmunli o‘tishini ta’minlashdan tortib, hududlarning obodonchiligiga 
qadar hisobga olinishi ko‘zda tutiladi. Bunda boshqaruv avtomatlashtirilgan tarzda amalga oshirilishi muhim. 
Shaharda energiya samarali texnologiyalar elementlari yagona informatsion tizimga bog‘langan. Informatsion 
dasturlar intellektual bino va inshootlarning yuqori darajada avtomatik tizimlarga bog‘langanligini ta’minlab, 
ushbu tizimlar orqali nazorat qilinadi va boshqariladi. 

X U L O S A  V A  T A K L I F L A R
Tadqiqotlar natijasi va ilmiy nuqtayi nazardan “Aqlli shahar” - bu inson hayot kechirishi uchun xavfsiz, 

ijtimoiy va ekologik jihatdan himoyalangan, rivojlangan axborot texnologiyalari jihozlangan, barqaror iqtisodiy 
rivojlanishni va juda yuqori hayot kechirishni ta’minlay oladigan shahar hisoblanadi. Zamonaviy shahar 
massivlarini aqlli shaharga aylantirish uchun xizmat ko‘rsatish va boshqarish orqali infrastrukturalarga kiritilgan 
investitsiyalar orqali barqaror iqtisodiy rivojlanish hamda yuqori darajadagi turmush tarziga erishilishiga aytiladi. 
Bu jarayondagi resurslarni aholi ishtirokidagi aqlli boshqarish bilan ta’minlanadi.

